
PROGRAM ZA ŽENSKA LJUDSKA PRAVA 2012

Žene u Bosni i Hercegovini (BiH) su izložene diskriminaciji u ostvarivanju osnovnih prava na obrazovanje (djevojčice u romskim i ruralnim zajednicama), na rad i zapošljavanje (otpuštanja zbog trudnoće ili godina starosti, porast slučajeva seksualnog uznemiravanja i mobinga žena); na ravnopravno učešće u procesima odlučivanja (mali broj žena u parlamentima, ministrica u vladama, ili žena na čelu javnih kompanija), ili pravu na zaštitu od nasilja (rastući broj slučajeva nasilja u porodici koje istovremeno nisu procesuirani, itd.)  
BiH je usvojila Zakon o ravnopravnosti spolova, Zakone o zaštiti od nasilja u porodici na nivou entiteta. Usvojen je Gender akcioni plan, Strategije za prevenciju i borbu protiv porodičnog nasilja na nivou BiH i entiteta. Međutim, primjena ovih zakona i politika su i dalje izazov za BiH što priznaju i državne institucije. Istovremeno, ne postoji funkcionalan institucionalni mehanizam za redovno praćenje i reagovanje na propuste u primjeni ovih zakona i politika. Čini se da niko nije odgovoran. 
Dosadašnji pokušaji praćenja primjene navedenih zakona i politika nisu uključivali sve zainteresovane, naročito članove parlamentarnih radnih tijela i nevladinih organizacija (NVO). Nedostaje redovan dijalog i saradnja između radnih tijela i NVO-a na pitanjima ženskih ljudskih prava. Ne koriste se efikasno postojeći resursi kao što su iskustva NVO-a u zaštiti prava žena kroz zakone i praksu, poznavanje potreba žena izloženih diskriminaciji što treba biti razmotreno kroz parlamentarna radna tijela koja imaju nadležnost da upute preporuke i zaključke parlamentu i vladi, da iniciraju izmjene i dopune zakona sa ciljem: a) unapređenja primjene postojećeg zakonodavstva i, b) efikasnije zaštite žena od diskriminacije.   
Stoga, „Prava za sve,“ u saradnji sa „Inicijativa i civilna akcija“ (ICVA), je pokrenula inicijativu uspostavljanja i djelovanja Ekspertne grupe koju čine predstavnici nadležnih parlamentarnih radnih tijela i NVO-a sa iskustvom i poznavanjem problema zaštite ženskih ljudskih prava, principa saradnje vlasti i NVO-a, ili donošenja zakona i politika. Djelovanje ove grupe odvijaće se kroz: 
· održavanje inicijalnog radnog sastanka kako bi se predstavila inicijativa i ciljevi „Programa za ženska ljudska prava,“ uspostavila Ekspertna grupa a članovi međusobno upoznali, te identificirali ključni prioriteti u daljem radu na praćenju zakona i politika;  
· održavanje dvodnevne radionice sa ciljem zajedničkog definiranja indikatora i metodologije praćenja primjene zakona i politika u prioritetnim oblastima, te modela saradnje NVO-a i radnih tijela parlamenata;
· održavanje redovnih, dvomjesečnih, tematskih sastanaka Ekspertne grupe, sa unaprijed definiranim temama za raspravu, uz moguće prisustvo gostiju uvodničara (stručnjaka iz određenih oblasti ili predstavnika institucija) ili uvodničara članova Ekspertne grupe;

· izrada i javno predstavljanje dva dokumenta, nastalih na osnovu rasprava i konsultacija članova Ekspertne grupe i to: Monitoring izvještaja sa preporukama uključujući prijedlog efikasnog, redovnog i institucionalnog praćenja primjene zakona i politika u oblasti zaštite prava žena, te Osnovnih principa institucionalne saradnje parlamenta i NVO-a.
Oba dokumenta biti će upućena nadležnim institucijama za ravnopravnost spolova uključujući nadležna parlamentarna radna tijela sa ciljem pokretanja inicijative za redovno institucionalno praćenje primjene zakona i poltika te, uspostavljanja osnova za trajan dijalog i saradnju između parlamentarnih radnih tijela i NVO-a na praćenju i unapređenju ženskih ljudskih prava u FBiH. Program finansijski podržava Ambasada kraljevine Norveške u Sarajevu. 

